
proPostas // 1�

Bloc nace con vocación de univer-
salidade e excelencia, dito sexa 
sen presunción. Non quere ser 
unha publicación máis sobre li-
teratura e arte; non pretende es-
tar pegada á actualidade, nin vai 
servir de altofalante dos produ-
tos de moda que hoxe inundan o 
mercado para caer mañá no máis 
absoluto esquecemento. A inten-
ción tampouco é a de dignificar a 
LIX, pois esta xa é digna de seu, 
malia o malsoante desprezo que 
aínda hoxe amosan sen arroxar 
coa vergoña algúns individuos, 
verdadeiros energúmenos que 
non deixan de selo polo feito de 
teren obra publicada. Ao que Bloc 
aspira é a se converter nun espa-
zo para a análise e a reflexión so-
bre a creación literaria, dedicando 
especial atención á relación entre 
textos e imaxes, en particular no 
ámbito dos álbums ilustrados. 
Escapa do “todo vale” que os me-
dios xeralistas aplican aos libros 
para nenos e reclama o mesmo 
nivel de exixencia crítica que lle 
outorgarían á creación artística 
para adultos. Reivindica o rigor 
sen pecar de academicismo, sen 
afagar o lector co típico discur-
so cultureta tan pomposo coma 
inane. Esa vontade clara de exce-
lencia non se limita aos contidos 
textuais e gráficos, senón que se 
estende ao extraordinario deseño 
e maquetación das súas páxinas: 
o continente está á altura dos 
contidos e fai de Bloc un abraian-
te obxecto de desexo. 

O número cero da revista, que 
estará dispoñíbel unicamente por 
subscrición, serve de perfecta de-
claración de intencións. Como 
arranque, poemas de Marina Co-
lasanti ilustrados por Pablo Aula-
dell. A seguir, entrevistas a Jutta 
Bauer, Michel Tournier e Manuel 
Estrada. Máis adiante, dez recen-
sións sobre outros tantos álbums 
ilustrados, e para pechar o núme-
ro tres artigos que evocan a figu-
ra da falecida Asun Balzola, unha 
das artistas senlleiras do panora-
ma da LIX española dos últimos 
trinta anos. O esforzo deu exce-
lentes resultados, que agardamos 
se manteñan nos próximos exem-
plares, que se ocuparán de ma-
neira monográfica da “fotografía” 
(primavera 2008) e do concepto de 
“cidade” (outono 2008).

// Martin Pawley

Algunhas ilustracións do Animalario.  // Arni e Wolf

A 
calidade de primitivismo, 
inxenuidade e sinxeleza, 
pero tamén de sutileza e 
ambición expresiva das 

belísimas imaxes deste libro xun-
to co feito de poderen ser contem-
pladas como o final do camiño que 
percorreu a historia da arte para dar 
de novo na súa orixe, podería ser o 
que está detrás de que unha empre-
sa editorial que todos coñecemos 
pola súa dedicación ao álbum ilus-
trado infantil se decida a incorporar 
esta obra ao seu catálogo.

O libro ábrese cun interesante e 
esclarecedor estudo sobre a arte co-
munitaria india pola cal nos achega-
mos a orixes, formas, estilos e esco-
las representadas nas trinta e catro 
imaxes, incluíndo gardas e portadi-
ña, que contén.

Nestas obras atoparemos tigres 
que nos miran de fronte, leóns que 
ameazan máis co seu ollo que nos 
olla que coas súas fauces abertas 
ou cervos de sorprendente elegan-
cia e estilización; xunto ao elefan-
te belamente ataviado e, iso si, co 
seu ollo frontal. Leóns de melena 
que remata en coroa e actitude de 
representación heráldica; outros 
elefantes de altiva planta que pa-
recen pisar flores, cobras que máis 
que descender nacen das árbores.  
Pero é o apartado da arte tribal, 
aquel, a dicir da introdución e das 
notas, que mellor e con máis vo-
cación representa a unión entre o 
home e a natureza onde atopamos 
actitudes nos animais que nos fan 
entrever o papel da memoria na 
idealización dos animais, xa que 
certas escenas parecen momentos 
de recordo que se fan presentes.  
Dous tigres que uniformizan os 
seus volumes no xogo-loita crean-
do suaves curvas que restan dra-
matismo á escena e resoltos en es-
camas de vermello, amarelo e pra-
ta; máis adiante dous cervos sus-
pendidos nun revoar ou elevación 
amorosa sobre un aire de luces 
brancas –vermellas na cuberta–; un 
búfalo e un lagarto, festa de puntos 
que fan escamas ou liñas en distri-
bución de vermellos, verdes, azuis 

ou ocres que marcan partes e 
formas; fermosos touros que 
xorden do silencio da prata para 
abrir o estrondo do choque das 
cornas, frío nos corpos e faíscas 
de lume no encontro.

En fin, un libro para posuír e 
para compartir cos fillos, porque 
é dos de mirar un día e outro 
para ir descubrindo nestes ani-
mais novas expresións, outros 
movementos nos seus corpos, 
actitudes descoñecidas na súa 
presenza á vez que construímos 
camiños de narración, ese ele-
mento literario que as imaxes 
transportan máis aló das inexis-
tentes palabras.

// Xabier P. DoCampo

O pasado mes de xuño os 
bechos invadiron a vinte 
e tres edición do premio 

Merlín da editorial Xerais. A todos 
aqueles lectores que neste mo-
mento están pensando que o ga-
lardón foi recaer na típica historia 
de coellos que falan, gatos malva-
dos que perseguen ratos que son 
máis listos ca eles ou cans que pa-
san por infinidade de aventuras, di-
reilles que están moi equivocados. 
As Minimaladas que Carlos López 
escribiu están moi lonxe de toda a 
bichocada que actualmente poboa 
con demasiada frecuencia e non 
sempre con moi boa fortuna os li-
bros para os máis cativos.

Nesta ocasión os protagonistas 
son nin máis nin menos que se-
senta animaliños, que van dende a 
balea que co seu chafariz a pleno 
rendemento recoñece o moito que 
lle gusta cantar na ducha ata o ca-

maleón que pensa erroneamente 
que non pode cambiar de cor, pa-
sando por un cuco xubilado que só 
canta a primavera en punto, unha 
avéspora larpeira que xa está en-
gordando de máis ou unha lura 
moi alegre que zarrapica todo coa 
súa tinta de cores, entre outros.

O autor consegue en moi pou-
cas liñas, cunha grande imaxina-
ción e dunha maneira moi orixinal, 
fresca e ó mesmo tempo sinxela 
destacar unha das características 
do becho en cuestión. Non inven-
ta nada novo, aí está o mellor do 
asunto, limítase a evocar no lec-
tor imaxes curiosas valéndose so-
bre todo do emprego da linguaxe 
como se dun xogo se tratara.

Se o texto é importante, non o 
son menos as ilustracións de Da-
vid Pintor. Están ilustrados todos 
os nosos bechos: a enorme balea, 
a pequena xoaniña, a riseira hie-
na... e o espectacular galo que non 
sabe cantar. Todos e cada un deles 
ocupan un lugar destacado na súa 
páxina. Aínda que a priori pense-
mos que tanto debuxo poida che-
gar a ser excesivo, o resultado final 

é moi agradable, xa que as ilustra-
cións non son nada recargadas, 
destacan pola súa sinxeleza, as di-
ferenzas no tamaño e as cores. Apa-
rece maioritariamente unha ampla 
gama de brancos e grises, con pe-
quenas pinceladas de tonalidades 
máis rechamantes que conseguen 
proporcionarlles gran vivacidade e 
alegría ós debuxos.

Para unha ocasión tan importan-
te como é a publicación do premio 
Merlín do 2007, a editorial Xerais 
puxo un grande interese en coidar ó 
máximo toda a edición deste libri-
ño para os máis pequenos da casa, 
a sabendas de que eles son os fu-
turos lectores que hai que coidar 
e conquistar. Publicado con pastas 
duras e cun formato un pouco máis 
grande do habitual nas anteriores 
edicións do premio, consegue un 
moi bo resultado, un libro co que 
pequenos e non tan pequenos po-
demos pasar moi bos momentos, 
desenvolvendo a nosa imaxinación 
sen que en ningún momento deixe-
mos de ter un sorriso nos labios.

// Ana Amado

